
SİNTAKTİK KONSEPT CÜMLƏNİN KOQNİTİV MODELLƏŞDİRİLMƏSİ 

KONTEKSTİNDƏ 

 
Xülasə. Son zamanlar koqnitiv sintaksis yalnız sözlər arasındakı əlaqələri deyil, həm də ifadənin məna 

yönümlülüyünü müəyyən edən gizli mental bağları məlum etməyi mümkün edir. Bu əlaqələr universal xa-

rakter daşısa da, milli-spesifik formalarda təzahür edir və müxtəlif cümlə modellərini diktə edir. Beləliklə, 

sintaktik konsept anlamı dünyanın dil müstəvisində təsvirinin öyrənilməsində açar rolunu oynayır. Məqa-

lədə bu baxımdan koqnitiv dilçilikdə əsas kateqoriyalardan biri kimi sintaktik konsept kateqoriyası nəzər-

dən keçirilir. Müasir yanaşmalar, nümunələr, təsnifat və gələcək tədqiqat perspektivləri təqdim olunur. 

Xüsusi diqqət sintaktik konstruksiyaların (cümlənin struktur sxemlərinin) koqnitiv mahiyyətinə və onların 

dil modeli kimi reallığın qurulmasındakı roluna ayrılır. 
 

Açar sözlər: sintaksem, praqmatik situasiya, sintaktik konsept, konseptual təhlil, cümlə modeli, konitiv-

semantik kateqoiya 

 

Son illər dilçilikdə koqnitiv yanaşmalara, xüsusən də koqnitiv sintaksisə böyük maraq 

müşahidə olunur. Bir çox tədqiqatlarda koqnitiv sintaksis yalnız semantikanın vasitəsilə sin-

taktik təhlilin genişləndirilməsi kimi qəbul olunur, amma əslində bu daha dərindən və fənlər-

arası xarakter daşıyan bir istiqamətdir. Koqnitiv sintaksis çərçivəsində tədqiqatçılar dil kon-

struksiyalarının məna yüklərini necə daşıdığına və cümlə quruluşunun informasiya qəbulu və 

təfsirinə necə təsir göstərdiyinə diqqət yetirirlər. Beləliklə, sintaksis təkcə qrammatik cəhət-

dən düzgün ifadələrin qurulması vasitəsi olmaqla kifayətlənmir, eyniliklə koqnitiv təcrübənin 

təşkili üçün vasitə rolunu oynayır. İ.V.Odintsova bu baxımdan yazır: “Əgər ənənəvi leksiko-

logiyanın məqsədi sözü və onun mənasını, sözlərin qarşılıqlı əlaqə sistemini araşdırmaq, sin-

taksisin məqsədi isə cümlə və mətn daxilində sözlərin əlaqəsini öyrənməkdirsə, o zaman koq-

nitiv leksikologiya və koqnitiv sintaksisin qarşısında duran vəzifə dil strukturlarında dünya 

haqqında biliklərin necə əks olunduğunu anlamaq və təsvir etməkdir. Dil işarələri yalnız dün-

yanın qavranılması və mənimsənilməsi üçün alət olmaqla, bizim “ekstralingvistik reallıq” ad-

landırdığımız o “konstruksiyanı” necə yaratdıqlarını göstərməkdir” [6, s. 79]. 

Digər tərəfdən, dilçilik elminin inkişafı ilə fonem anlayışına oxşar yolla yaradılmış və 

sintaktik təhlil metodikasında fonem və morfem analizinə uyğun yanaşmanın tətbiqi məqsədi 

ilə sintaksem termini meydana çıxır. Bu vahid forma və məzmunun vəhdətini təmsil edir, yəni 

“dildə mənanı fərqləndirən funksiyanı yerinə yetirən, müəyyən distribütiv (sintaktik) xüsusiy-

yətlərlə xarakterizə olunan sintaktik elementləri özündə birləşdirən” bir anlayışdır [5, s. 8]. 

Sintaksem anlayışı Q.A.Zolotovanın konsepsiyasında da geniş yer alıb. Onun fikrincə, sintak-

sem – “daha da bölünə bilməyən minimal semantik-sintaktik vahiddir; bu vahid həm elemen-

tar mənanın daşıyıcısı, həm də mürəkkəb sintaktik konstruksiyaların struktur komponenti ki-

mi çıxış edir” [4, s. 18]. Başqa sözlə, sintaksem – semantika, morfologiya və sintaksisin vəh-

dətinə əsaslanan ilkin, elementar sintaktik vahiddir. 

Hazırda ifadə və məzmun planlarına malik sintaksemin mövcudluğu ilə bağlı müzakirə-

lər koqnitiv sintaksis çərçivəsində aparılır və bəzi elmi-nəzəri tədqiqatlarda sintaktik konsept 

anlamı daxilində təhlillər qurulur. Sintaktik konseptlərə diqqət yetirən ilk tədqiqatçı L.Talmi 

olmuşdur. O, ötən əsrin 80-ci illərində yazdığı əsərlərində “to move” feili vasitəsilə izhar olu-

nan hərəkət konseptini, həmçinin “to be” feli ilə təmsil olunan yerləşmə (vəziyyət, mövqe) 

konseptini ayırd etmişdir [8, s. 121-122]. Sintaktik konsept haqqında nəzəriyyəni M.M.Bulı-

nina “Sintaktik konseptin dinamikasının feil vasitəsilə təzahürü: obyektin hərəkətini ifadə 

edən rus və ingilis leksik-semantik feil qrupları materialı əsasında” adlı doktorluq dissertasi-

yasında təsvir etmişdir [1, s.13-58]. Onun fikrincə, “sintaktik konsept ifadə planı ilə məzmun 

planının vəhdəti kimi çıxış edir. Məhz sintaksis səviyyəsində səbəb-nəticə əlaqələrini əks etdi-

rən mental kateqoriya formalaşır. Bu struktur daxilində dil artıq sadəcə kod olmaqdan çıxır və 

təcrübənin konseptuallaşdırılması üçün alətə çevrilir” [1, s. 45]. O, sonrakı araşdırmalarında 

bu mövzuya həsr olunmuş bir sıra məqalələr dərc etdirmiş, həmin yazılarda sintaktik konsepti 

morfoloji, semantik və sırf sintaktik meyarlar əsasında təhlil etmişdir [2, s. 68-73]. “Sintaktik 

vahid kimi minimal semantik vahid olan sintaqsema, daxili koqnitiv təşkilata malik olan sin-

taktik konseptin formalaşmasının əsasını təşkil edir. Bu isə universal və dilə xas xüsusiyyətlə-

rin fərqləndirilməsinə imkan verir” [2, s. 68]. M.M.Bulıninanın əsərlərində sintaktik konsep-

tin koqnitiv-semantik vahid kimi tədqiqi dilin mental prosesləri necə əks etdirdiyini və təcrü-

bəni ifadə strukturuna necə təşkil etdiyini izləməyə imkan verir. O qeyd edir ki, “Sintaktik 

konseptin leksik konseptdən əsas fərqi ondadır ki, sintaktik konsept təkcə fərdi sözlər vasitəsi-

lə deyil, sintaktik münasibətlər çərçivəsində təmsil olunur. Bu isə məna qatlarının çoxsahəlili-

yini açır və dil proseslərinin dinamikasını araşdırmağa imkan yaradır” [1, s. 78]. Daha sonra o 

vurğulayır ki, “sintaktik konseptin dinamikasında kauzativliyin təhlili göstərir ki, səbəb-nəticə 

əlaqələri morfema və ya söz səviyyəsində deyil, ifadə strukturunda və sintaktik vahidlərin qar-

şılıqlı təsirində təzahür edir” [1, s. 140]. Təbii ki, kauzativ prosesdə yalnız semantikanın deyil, 

həm də sintaktik strukturun transformasiyası baş verir ki, bu da dilin səbəblilik və agentliklə 

bağlı koqnitiv əməliyyatları necə əks etdirdiyini aydın göstərir. Hərçənd unutmamaq lazımdır 

ki, sintaktik konseptdə ifadə planı ilə məzmun planının qarşılıqlı əlaqəsi struktur mövqelərlə 

gerçəkləşir. Bu mövqelər mümkün semantik şərhlərlə məhdudiyyətlər qoyaraq, ifadənin kohe-

rentliyini təmin edir. Məhz bu kontekstdən çıxış edərək, M.M. Bulınina rus və ingilis dillərin-

də hərəkət fellərini tədqiq edərkən, haqlı olaraq yazır: “…kauzativlik sintaktik konseptdə sa-

dəcə morfoloji və ya leksik marker kimi çıxış etmir, o, bütöv konstruktsiyanın strukturunu 

müəyyən edən kompleks sintaktik göstəricidir” [1, s. 67]. E.A.Vançikova bu məsələyə müna-

sibət bildirərək qeyd edir ki, “funksional sintaktik vahid kimi çıxış edən sintaksem, yaxud sin-

taktik konsept, cümlə üzvündən əsaslı surətdə fərqlənir. Bu fərq onun təkcə sintaktik forma və 

morfoloji ifadəyə malik olması ilə deyil, eyni zamanda müəyyən semantik yük daşıması ilə də 

şərtlənir” [3, s. 85]. Bu yanaşma çərçivəsində sintaksem sintaktik konseptlə eyniləşdirilir. La-

kin burada məntiqi sual meydana çıxır: əgər sintaksem sintaktik analiz üçün labüd funksional 

imkanları özündə ehtiva edirsə, o zaman elmi dövriyyəyə “sintaktik konsept” kimi ayrıca bir 

anlayışın gətirilməsinə nə ehtiyac var idi? Görünür, E.A.Vançikova da bu konseptual uyğun-

suzluğu dərk etmiş və ona görə sonrakı mülahizələrində qeyd etmişdir: “ehtimal ki, müəyyən 

mənaya malik olan və digər sintaksemlərlə sintaktik münasibətlərə daxil olan sintaksem, 

əslində, sintaktik konseptin funksiyasını yerinə yetirir” [3, s. 85]. 

Demək, sintaktik struktur təkcə sözlər arasındakı formal əlaqələrin təşkili ilə kifayətlən-

mir, mürəkkəb mental konseptləri izhar etməyə şərait yaradan koqnitiv sxemləri də əks etdirir. 

Sintaksis vasitəsilə hadisələr və onların iştirakçıları haqqında müəyyən təsəvvürlər gerçəklə-

şir. Bu baxımdan, cümlənin stuktur sxemi anlamı yalnız qrammatik quruluşu yox, həm də 

cümlə təbəqəsində gerçəkləşən koqnitiv məzmunu əhatə edir. Belə sxemlər sintaktik konsept-

lərin formalaşmasının karkasını təşkil edir və forma ilə məna arasında əlaqəni təmin edir. Mə-

sələn, M.M.Bulınina vurğulayır ki, “koqnitiv sintaksisdə sintaktik konsept təkcə qrammatik 

struktur yox, eyniliklə ifadə ilə məzmunun dil daşıyıcısının şüur səviyyəsində sıx bağlı olduğu 

mental modeldir” [1, s. 56]. Başqa sözlə, sintaksisdə konseptuallaşma müəyyən məna yükü 

daşıyan, sadə struktur ardıcıllığından kənara çıxan möhkəm konstruksiyalar vasitəsilə aşkar 

edilir. Bu konstruksiyalar sintaktik konseptlərin daşıyıcıları kimi qəbul oluna bilər. 

Nəticə etibarilə, sintaktik konsept sintaktik strukturun koqnitiv-semantik proyeksiyası 

kimi anlaşıla bilər və müəyyən bir mental fəaliyyət növünü təmsil edir. O həm forma (cümlə-

nin quruluşu), həm məzmunu (bu strukturun arxasında duran konsept) əhatə edir. Belə kon-

septlərə səbəb-nəticə əlaqəsi, agentlik, passivlik, qiymətləndirmə və s. daxil ola bilər. Onların 

dil daxilində həyata keçirilməsi möhkəm sintaktik konstruksiyalar vasitəsilə baş verir. Yəni 

koqnitiv sintaksis xüsusilə tematik rollar, kauzativlik, passivlik, aspektuallıq kimi hadisələrin 

təsvirində özünü qabarıq göstərir. Bu kimi fenomenləri ənənəvi nəzəriyyələr çox vaxt formal 

kateqoriyalar əsasında şərh edir. Koqnitiv sintaksisdə isə bu kateqoriyalar mental sxemlərin 

və mədəni konseptlərin əks olunması kimi anlaşılır ki, bu da dilçilik analizinin perspektivləri-

ni xeyli genişləndirir. 

Yuxarıda qeyd etdiyimiz prizmadan yanaşsaq, sintaktik konseptin hərtərəfli təhlili məqsə-

dilə sintaktik konstruksiyalarda əks olunan aşağıda qeyd olunan geniş spektrli koqnitiv-seman-

tik kateqoriyaları, yəni konseptlərin ayırd etmək olar. Sintaktik konseptlərin təsnifatında müəl-

liflər tematik qrupları fərqləndirirlər. Belə ki, O.Q.Tsıqanskaya və T.Q.Borisova yazırlar: “Biz 

hərəkət konseptlərini (məsələn, yerinə yetirmə, təşəbbüs göstərmə), vəziyyət konseptlərini 

(mövcudluq, mənsubiyyət), modallıq (imkan, zərurət), münasibətlər (obyekt-subyekt) və za-

manla bağlı konseptləri (keçmiş, gələcək, davamlılıq) bir-birindən fərqləndirməyi təklif edirik. 

Hər bir konsept növünə uyğun olaraq bu kateqoriyaları təmsil edən sintaktik strukturlar möv-

cuddur” [8, s. 75]. Qeyd edək ki, M.M.Bulınina bu baxımdan 12 növ sintaktik konsept ayırd 

edir [bax: göstərilən əsərləri]. Biz isə, məqalənin həcmini nəzərə alaraq, burada M.M.Bulınina-

nın nəzərə almadığı bəzi konstruksiyaları rus və Azərbaycan dillərinin materialları əsasında təf-

sir etməyə çalışacağıq: 

1. Səbəblilik. Səbəblilik hadisələr və ya situasiyalarda səbəb-nəticə əlaqəsini əks etdirir. Dil-

də bu, hərəkəti onun motivi və ya əsaslandırması ilə bağlayan müəyyən sintaktik konstruksiyalar 

vasitəsilə ifadə olunur. Belə konstruksiyalar hadisələrin məntiqini çatdırmağa və baş verənlərin 

səbəblərini təfsir etməyə xidmət edir. Ümumi halda səbəblilik səbəb və nəticə arasındakı əlaqə 

vasitəsilə, adətən, səbəb bildirən bağlayıcılardan (məsələn, “üçün”, “görə”, “ona görə ki” / 

«потому что», «так как», «из-за»), məsdər formalarından və feli bağlama vasi-təsilə 

gerçəkləşir. Məsələn: “Он опоздал из-за пробок” / “O, tıxaclara görə gecikdi”; “Он опоздал, 

потому что утром шёл сильный дождь” / “O ona görə gecikdi ki, səhər güclü yağış yaırdı”; 

“Так как она опоздала, заседание началось без неё” / “O gecikdiyi üçün iclas onsuz başladı”. 

Qeyd edək ki, M.M.Bulınina səbəbiliyi kauzativlik prinsipi ilə qurulan sintaktik kon-

struksiyalar daxilində nəzərdən keçirir [1]. Sintaksisdə kauzativlik və səbəblilik bir-biri ilə 

əlaqəli anlayışlar olsa da, eyni semantik kateqoriyanı ifadə etmirlər. Səbəblilik hadisələr və ya 

hallar arasında səbəb-nəticə əlaqələrini əks etdirən daha geniş koqnitiv-semantik kateqoriya-

dır. Kauzativlik isə bu səbəb əlaqələrinin nitq strukturunda ifadəsini təmin edən konkret dil 

mexanizmidir. Sintaktik səviyyədə kauzativlik, adətən, bir iştirakçının digərinə hərəkət etdir-

məsini təmin edən konstruksiyalar vasitəsilə reallaşır; məsələn: “O mənim getməyimə səbəb 

oldu” / “O məni getməyə məcbur etdi” // “Он заставил меня уйти” / “Он стал причиной 

моего ухода”. Bu mənada kauzativlik səbəbliliyin xüsusi qrammatik formalarla gerçəkləşən 

alt kateqoriyasıdır. Səbəblilik həm də implisit şəkildə ifadə oluna bilər və yalnız kauzativ kon-

struksiyalarla deyil, kontekstual və ya leksik vasitələrlə də reallaşa bilər. Bundan əlavə, “sə-

bəblilik bəzi hallarda interpretativ xarakter daşıyır və formal qrammatik göstəricilərlə ifadə 

olunmaya bilər” [5, s. 49]. Beləliklə, kauzativliyi səbəb-nəticə münasibətlərinin sintaktik rep-

resentasiyası kimi dəyərləndirmək olar, lakin onu bu münasibətlərin tam sinonimi kimi qəbul 

etmək düzgün deyil. 

Əlavə edək ki, səbəblilik sintaktik səviyyədə yalnız əlaqə ünsürü olmaqla kifayətlənmir, 

eyni zamanda koqnitiv proseslərdə səbəb-nəticə münasibətlərinin mental modelinin dil struk-

turunda necə təcəssüm etdiyini nümayiş etdirir. Bu aspekt səbəblilik konstruksiyalarının funk-

sional çoxşaxəliliyini və dilin məntiqi-semantik quruluşunu anlamaqda mühüm rol oynayır. 

Həmçinin “səbəblilik kateqoriyası dilin universal xüsusiyyətləri arasında yer alaraq, müxtəlif 

dillərdə fərqli formal vasitələrlə ifadə olunmasına baxmayaraq, əsas məntiqi-prinsiplər baxı-

mından ümumi tendensiyaları ortaya qoyur” [3, s. 85]. 

2. İnkorporasiya. Bu bir ünsürün digərinin strukturuna sintaktik və semantik səviyyədə 

daxil edilməsi prosesidir. Dildə bu, mürəkkəb sözlər və ya elə konstruksiyalar daxilində ehtiva 

olunur ki, burada tamamlıq feilin və ya isimlərin tərkib parçalarına çevrilir. Bu hadisə cümlə 

daxilində ünsürlərin bir-biri ilə sıx əlaqəsini əks etdirir. Məsələn: “Он поймал рыбу и 

приготовил её на ужин” / “O, balıq tutdu və onu axşam yeməyi üçün bişirdi”; “Он построил 

дом, в котором решил провести остаток жизни” / “O, həyatının qalan hissəsini keçi-

rəcəyinə qərar verdiyi evi tikdi” (burada, “ev” sadəcə tamamlıq deyil, o, “həyat” mənəvi kon-

septinə daxil olur və bütöv bir strukturun tərkib hissəsinə çevrilir); “Она написала статью и 

отправила её в научный журнал” / “O, məqalə yazdı və onu elmi jurnala göndərdi” (burada 

“məqalə” həm hərəkətin obyektinə çevrilir, həm də hər iki hissədə daxil olur – beləliklə, 

fəaliyyətlərin məna əlaqəsi səviyyəsində inkorporasiya elementi özünü aşkar edir) və s. 

İnkorporasiya sintaktik quruluşda elementlərin bir-birinə inteqrasiyasını artıraraq, dilin 

ifadə imkanlarını genişləndirir və mürəkkəb mənaların yaranmasına şərait yaradır. Bu proses 

həmçinin dilin morfoloji zənginliyini nümayiş etdirir, çünki tək söz daxilində müxtəlif məna 

qatlarının birləşməsi mümkün olur. “İnkorporasiya sayəsində cümlənin strukturunda ünsürlər 

arasında əlaqə daha sıx və funksional xarakter daşıyır, bu da məna bütövlüyünü təmin edir. 

Dilin səmərəliliyini artırmaq məqsədilə inkorporasiya fenomeni, xüsusilə tez-tez istifadə olu-

nan ifadələrdə sözlərin qısalmasına və yığcamlaşdırılmasına gətirib çıxarır” [6, s. 78]. 

3. Refleksivlik. Hərəkətin subyektin özünə yönəldiyini ifadə edir. Bu, geri dönüşlü fellər 

və müvafiq əvəzliklər vasitəsilə göstərilir. Refleksiv konstruksiyalar hərəkətin daxili yönüm-

lülüyünü vurğulayır. Sintaktik olaraq, refleksiv feillər və əvəzliklər cümlədə subyektlə obyekt 

arasındakı əlaqəni təmin edir. Azərbaycan dilində refleksivlik daha çox “özünü” əvəzliyinin 

köməyilə subyektin hərəkətin özünə yönəldiyini konkretləşdirir. Bu, cümlənin strukturunda 

subyektin ikiqat funksiyasını – həm fəaliyyət göstərən, həm də fəaliyyətin hədəfi rolunu — 

əks etdirir. Məsələn: “O, özünü güzgüdə gördü” cümləsində “özünü” refleksiv əvəzlikdir və 

hərəkətin subyektin özünə yönəldiyini göstərir; “O, səhər tezdən özünü işə hazırladı” cümlə-

sində də refleksivlik hərəkətin daxili fokusunu, yəni subyektin özünə təsirini vurğulayır. Müq. 

et rus dilində: “Она умывается”; “Она умывается, чтобы проснуться”; “Он понял, что 

должен позаботиться о себе” (sonuncu cümlədə geri dönüşlü əvəzlik “себе” hərəkətin 

subyektin özünə yönəldiyini vurğulayır). 

Beləliklə, refleksiv konstruksiyalar dilin sintaktik və semantik səviyyələrində xüsusi yer 

tutur. Onlar subyektin hərəkətin obyektinə çevrildiyi halları izhar edir və bununla hərəkətin 

daxili yönümlülüyünü göstərir. Bu, mental və fiziki proseslərin öz-özünə təsirini vurğulamaq 

üçün vacibdir. “Semantik səviyyədə refleksivlik daxili motivasiyanı və subyektin özünə yönə-

lən hərəkətini göstərir. Bu, insan fəaliyyətinin psixoloji aspektlərinin dil vasitəsilə təzahürü-

dür və dilin dünyanı qavrama sistemində vacib yer tutur” [4, s. 28]. Deməli, refleksiv kon-

struksiyalar təkcə qrammatik quruluş yox, mənəvi və koqnitiv proseslərin özünəməxsus dil 

modeli kimi də formalaşa bilirlər. 

4. İradəvi-requlyativ modallıq (və ya V.Q.Qakın terminologiyasında – deontiklik [7, 

s.58]). Bu, danışanın iradəsini, niyyətini, hərəkətə təşviqini, eləcə də icazə və ya qadağanı 

ifadə edən xüsusi modallıq növüdür. O, hərəkətin zəruriliyi və ya arzuolunarlığına danışanın 

münasibətini, həmçinin bu münasibətin iradə, norma və sosial tənzimləmə prizmasından necə 

qurulduğunu əks etdirir. V.A.Çernyavskaya qeyd edir ki, deontiklik öhdəlikləri, qadağaları, 

icazələri və digər davranış normalarını ifadə edir. “O, hərəkətin zəruriliyini və ya qadağan 

olunmasını göstərən modal fellər, hissəciklər və konstruksiyalar vasitəsilə həyata keçirilir... 

Deontik konstruksiyalar dil vasitəsilə sosial qarşılıqlı əlaqənin tənzimlənməsində mühüm rol 

oynayır” [7, s. 58]. Məsələn: “Sən bunu etməlisən, hətta istəməsən belə” / “Ты должен 

сдел.ать это, даже если тебе не хочется”; “O dedi ki, hamı dərhal bayıra çıxsın” / “Она 

сказала, чтобы все вышли немедленно”; “O, iclasa mütləq gəlməlidir və heç kim bunu dəyi-

şə bilməz” / “Он обязан прийти на собрание, и никто не может это изменить”; “Sən 

qala bilərsən, lakin sakitliyi qorumağa borclusan” / “Ты можешь остаться, но должен 

соблюдать тишину” və s. Gördüyümüz kimi, deontik ifadədə söhbət müəyyən bir agentin, 

yəni deontik subyektin hərəkəti yerinə yetirməsindən gedir və bu subyekt adətən qrammatik 

subyekt kimi ifadə olunur. 

Əlavə edək ki, deontik ifadənin semantik və praqmatik nüansları həm deontik münasi-

bətin yaranmasına səbəb olan amillərdən, həm də müxtəlif növ deontik konstruksiyalarda 

reallaşan modallıq agentinin tipindən asılıdır. Lakin V.A.Çernyavskaya yazır ki, “deontik sub-

yektin semantik fərqləndirilməsi asan məsələ deyil. Deontik agentin ən az əhatəli semantik 

ifadə forması 1-ci şəxsin tək sayında şəxs əvəzliyidir ki, bu da danışan şəxslə üst-üstə düşür” 

[7, s. 59]. 

5. Distribütivlik. Bir hərəkət və ya əlamətin bir neçə subyekt və ya obyekt arasında bö-

lüşdürülməsini əks etdirir. Bu, “каждый”, “все” // “hər biri”, “hamı”, “bütün” kimi sözlər və 

müvafiq sintaktik konstruksiyalar vasitəsilə ifadə olunur. Distribütiv konstruksiyalar hərəkətin 

ümumiliyi və ya müntəzəmliyini göstərir. Bu kateqoriya dilin funksional imkanlarını geniş-

ləndirərək cümlənin informasiya strukturunda dəqiqlik və sistemlilik yaradır. Məsələn: “Hər 

bir şagird müstəqil yerinə yetirməli olduğu tapşırığı aldı” / “Каждый ученик получил зада-

ние, которое он должен выполнить самостоятельно”; “Hər kəs masaya yaxınlaşdı və hər 

biri bir vərəq götürdü” / “Каждый подошёл к столу, и каждый взял по одному листку”. 

Beləliklə, distribütivlik semantik baxımdan subyektlərin və ya obyektlərin hər birinə ayrıca 

təsir edən hərəkətlərin ifadəsini təmin edir. E.A.Vançikova yazır ki, “distribütiv konstruksiya-

lar kontekstual vəziyyətdə iştirak edən hər bir ünsürün bərabər şəkildə prosesdə iştirakını vur-

ğulayır və bu, kommunikativ niyyətin daha aydın çatdırılmasına xidmət edir” [3, s. 85]. 

Beləliklə, cümlələrin struktur-semantik modellərinin təhlili əsasında aşağıdakıları ümu-

miləşdirmək olar. Sintaktik konsept təkcə dildəki struktur əlaqələrin əksi deyil, həmçinin kon-

septual təfəkkürün təzahürüdür. O, formal qrammatika ilə idrak semantikası arasında vasitəçi 

bir halqadır. Onun öyrənilməsi sintaktik təhlil, idrak elmi və dil fəlsəfəsini birləşdirən multi-

dissiplinar yanaşma tələb edir. Bu istiqamətin inkişafı dilin düşüncə aləti kimi necə fəaliyyət 

göstərdiyini daha dərindən anlamağa imkan vəd edir. Sintaktik konsept – müəyyən strukturla 

ifadə olunan mental vahiddir. Sintaktik konsept yalnız sintaktik konstruksiyanın ümumiləşdi-

rilmiş nəticəsi deyil, danışanın şüurunda möhkəmlənmiş və tipik təfəkkür ssenarilərini actual-

laşdıran strukturun idraki ekvivalentidir. Bu baxımdan İ.V.Odintsova haqlı olaraq, sintaktik 

modellərlə uyğunlaşdırılan “mental məkanlar” anlayışını təqdim edir: “Mental məkanlar – 

diskursiv anlama prosesi zamanı yaradılan müvəqqəti strukturlardır və onlar müəyyən sintak-

tik konstruksiyalar daxil olmaqla dil formaları vasitəsilə aktivləşdirilir” [6, s. 76]. Lakin geniş 

yayılmış bir yanlış təsəvvür mövcuddur ki, koqnitiv sintaksis guya ənənəvi sintaksisin sadəcə 

daha mürəkkəb və ya müasir bir növüdür. Əslində isə, bu yanaşma paradiqmanın köklü şəkil-

də dəyişdirilməsini nəzərdə tutur: burada əsas diqqət sintaktik strukturların məna baxımından 

motivasiyasına, onların obrazlı və metaforik təbiətinə yönəlir. Əhəmiyyətli cəhətlərdən biri də 

sabit konstruksiyaların və sintaktik konseptlərin öyrənilməsidir ki, bu konstruksiyalar konsep-

tual bloklar (konstruktlar – A.M. Muxinə görə) kimi çıxış edir. “Sintaktik konseptin dərk edil-

məsi semantika, sintaksis və koqnitv sahələrin məlumatlarının inteqrasiyasını tələb edir. Çün-

ki məhz bu sahələrin qovşağında dil konseptuallaşdırması haqqında tam təsəvvür formalaşır” 

[1, s. 130]. 

Nəticə: Müasir dilçilik elmi dilin sistem kimi quruluşunun yenidən düşünülmə mərhələ-

sindən keçir ki, burada da sintaksis yalnız formal yox, həm də idrak məkanı kimi anlaşılır. Bu 

o deməkdir ki, sintaktik konstruksiyalar və onların komponentləri həm struktur, həm də kon-

septual yükə malik işarələr statusu qazanır. Bu kontekstdə sintaktik konsept müəyyən sintak-

tik formaya aid olan, daxili idrak strukturuna sahib mənalı vahid kimi qəbul edilir. 

Elmi yeniliyi. Məqalədə sintaktik konsept anlayışına yalnız formal struktur kimi deyil, 

həm də konseptual və idraki vahid kimi yanaşılır. Bu, ənənəvi sintaksisdən fərqli olaraq, dilin 

düşüncə aləti kimi necə fəaliyyət göstərdiyini izah etməyə yönələn yeni bir paradiqmadır. 

Tətbiqi. Məqalədə təqdim olunan metodoloji baza koqnitiv dilçilik, semantik sintaksis, 

diskurs təhlili və interdissiplinar araşdırmalar aparmaq üçün tətbiq oluna bilər. 

Kh.A.Babashova 

The Syntactic Concept in the Context of Cognitive Sentence Modeling 

Summary 
 

Recently, cognitive syntax allows revealing not only relationships between words but also hid-

den mental connections that determine the semantic orientation of an utterance. These connections 

have a universal character but are realized through nationally specific forms, dictating different sen-

tence models. Thus, the concept of a syntactic concept becomes key in studying the linguistic 

worldview. In this regard, the article considers the category of the syntactic concept as one of the key 

categories in cognitive linguistics. Modern approaches, examples, classifications, and prospects for 

further research are presented. Special attention is paid to the cognitive essence of syntactic construc-

tions (structural sentence schemas) and their role in linguistic modeling of reality. 

Keywords: syntacteme, pragmatic situation, syntactic concept, conceptual analysis, sentence 

model, cognitive-semantic category 

 

Х.А.Бабашова 

Синтаксическая концепция в контексте когнитивного моделирования предложения 

Резюме 
 

В последнее время когнитивный синтаксис позволяет выявить не только связи между 

словами, но и скрытые ментальные ассоциации, определяющие смысловую направленность вы-

сказывания. Хотя эти связи носят универсальный характер, они проявляются в национально-

специфических формах и диктуют различные модели предложений. Таким образом, синтакси-

ческая концепция играет ключевую роль в изучении языкового описания картины мира. В ста-

тье рассматривается категория синтаксической концепции как одна из основных категорий ког-

нитивной лингвистики. Представлены современные подходы, примеры, классификации и пер-

спективы дальнейших исследований. Особое внимание уделяется когнитивной сущности син-

таксических конструкций (структурных схем предложений) и их роли в формировании модели 

действительности. 

Ключевые слова: синтаксема, прагматическая ситуация, синтаксическая концепция, 

концептуальный анализ, модель предложения, когнитивно-семантическая категория 

